
Inatsisartut Suleriaasianni § 36 naapertorlugu apeqquteqaat aallaavigalugu siunnersuut imaattoq 

matumuuna saqqummiuppara:  

Nuummi innuttaasunut immikkut nakorsiartarfeqalerneratigut nakorsiarsinnaaneq 

oqinnerulersinnaassanersoq pillugu apeqquteqaat aallaavigalugu oqallisissiassatut 

siunnersuut. 

  

(Atassutip Inatsisartuni ilaasortaatitai) 

 

Nuummi Dronning Ingrids Hospital sineriak tamakkerlugu nakorsiartarfiuvoq, ernisarfiuvoq, 

pilattaasarfiuvoq pinasuartunullu allanik tigooraaffiulluni. Illoqarfimmi 18.000-nik innuttaasulimmi 

sineriak tamakkerlugu nakorsiartullu DIH ataatsimoorullugu atorneqarpoq. 

Ajoraluartumik tusallattaasarparput inuit meerannguillu nakorsiaraluarlutik nipaallisaammik 

tunineqaannarsimallutik angerlartitaasut, amerlanerpaallu misigereersimassavaat napparsimallutik 

sianeraluarlutik nipaallisaataannarmik innersuussisoqartoq, immaqaluunniit oqarfigineqartut 

ajornerulissappat sianeqqullugit. Ajoraluartumillu sianeqattaartoqartaraluarluni ilaatigut 

ikiorneqarsinnaasimagaluartut toqukkut qimaguttarput.1 

Nunarsuatsinni nakorsassaaleqineq peqqissaasussaaleqinerlu atuuttoq ilisimareerparput. Taannali 

aaqqeerusunnermi tamatigut itigartitsissutissatut tunngavilersuutaajuassappat pissutsit 

iluarsinavianngillat. Taamaammallu uani apeqquteqaat aallaavigalugu siunnersuummi 

immikkoortortaqarfimmik pilersitsinikkut iluarsiiniarnertut isigineqassaaq. 

Kalaallit Nunaanni sumiikkaluaruttaluunniit inuit tamavitta naleqarpugut, naligiimmillu 

peqqinnissaqarfimmut saaffiginnissinnaasariaqarpugut. Imaassanngilarmi sinerissamiittut tikittut 

imak amerlatigimmata Nuummi innuttaasut perulullutik nakorsiarusukkaluartut 

kingullinngortinneqartuaannassasut. Uanilu apeqqutigiinnarparput aalajangersimasumik nakorsat 

peqqissaasullu immikkoortortaqarfimmi Nuummi nakorsiarusuttunut 

immikkoortitsisoqarsinnaanersoq, sineriammiit tikittut kingulliutinngikkaluarlugit. 

Inuit tamatta inuunerput naleqarpoq, sumiluunniit najugaqaraluarutta. Inatsisartut suleqatiserivassi 

oqaloqatigerusullusilu aaqqiissutaasinnaasumik ujartuinissamut. 

                                                           
1 https://sermitsiaq.ag/kl/peqqinnissaqarfimmi-sulisut-politiinut-tunniunneqartut 


